
STATUT


Koalicije za REKOM

- Prečišćen tekst –

15.10.2010.

Opšte odredbe

Član 1.

Definicija Koalicije

Koalicija za REKOM (u nastavku teksta: Koalicija) je mreža organizacija i pojedinaca čija je misija zalaganje za uspostavljanje Regionalne komisije za utvrđivanje činjenica o ratnim zločinima i drugim teškim kršenjima ljudskih prava na prostoru bivše SFRJ koju će sporazumno osnovati države koje su nastale na teritoriji bivše SFRJ.  

Član 2.

Sadržaj Statuta

Statutom Koalicije uređuju se osnovni ciljevi djelovanja, izbor organa i tijela, načela rada, unutrašnja organizacija, prava i dužnosti članova/ica, nadležnost organa i tijela, kao i druga pitanja od važnosti za rad Koalicije.

Član 3. 

Mandat Koalicije 

Mandat Koalicije je: 

· Organizovanje konsultacija u okviru civilnoga društva u postjugoslavenskim državama o modelu REKOM-a kao vansudskom regionalnom odgovoru na počinjene ratne zločine i teška kršenja ljudskih prava u razdoblju od 1991. 

· Izrada modela REKOM-a koji će se dati parlamentima država nasljednica bivše SFRJ na razmatranje. 
· Medijska promocija i osiguranje javne i političke podrške za uspostavljanje 

      REKOM-a. 

· Organizovanje aktivnog učestvovanja građana u cilju osnivanja i djelovanja komisije, kao i ostvarivanja njenih preporuka

· Javno predstavljanje i zagovaranje REKOM-a na službenom nivou u državama nasljednicama bivše Jugoslavije i međunarodnim organizacijama.

· Pritisak na institucije u državama nasljednicama bivše Jugoslavije da otvore parlamentarnu raspravu o potrebi regionalnog pristupa prošlosti, inicijativi i modelu REKOM-a.
· Podrška REKOM-u u sprovođenju njegovog mandata.  

· Praćenje ostvarivanja preporuka REKOM-a.

Član 4.

Naziv Koalicije

Naziv Koalicije je Koalicija za osnivanje Regionalne komisije za utvrđivanje činjenica o ratnim zločinima i drugim teškim kršenjima ljudskih prava na prostoru bivše SFRJ.  

Skraćeni naziv je Koalicija za REKOM.
Član 5.

Teritorija djelovanja

Koalicija svoje aktivnosti sprovodi u sljedećim državama: Bosna i Hercegovina, Crna Gora, Hrvatska, Kosovo, Makedonija, Slovenija i Srbija. Zagovaranje i promocija REKOM-a može se sprovoditi i u drugim državama.

Član 6.

Znak i logotip Koalicije

Koalicija ima svoj znak i logotip.

Logotip Koalicije obavezno se koristi u svim aktivnostima Koalicije.

Znak Koalicije nalazi se u Prilogu br. 1 ovoga Statuta.

Logotip Koalicije nalazi u Prilogu br. 2 ovoga Statuta. 
Član 7.

Zastupanje Koalicije

Koaliciju zastupaju i predstavljaju članovi/ice Koordinacionog vijeća Koalicije za REKOM, članovi grupa za koordinaciju konsultacija, koordinatori i organizacije, organizatori konsultacija i pratećih aktivnosti na lokalnom, državnom/nacionalnom i regionalnom nivou.

Za preuzimanje pravnih poslova u ime Koalicije potrebno je pismeno ovlašćenje/odluka  Koordinacionog vijeća.

Član 8.

Metodologija rada

Koalicija ostvaruje svoje ciljeve organizovanjem foruma i savjetovanja, konferencija za novinare, sastanaka članica Koalicije i medijskih kampanja, izdavanjem publikacija, obraćanjem javnosti, relevantnim institucijama i na drugi način, prema odluci Koordinacionog vijeća i Skupštine.  

Članstvo u Koaliciji za REKOM

Član 9.

Osnovne odredbe o članstvu

Član/ica Koalicije može biti svaka organizacija i osoba koja prihvata ciljeve i Statut Koalicije.

Član/ica Koalicije postaje se predajom potpisane izjave o pristupanju Koaliciji.

Član/ica Koalicije ne može biti organizacija koja u svojem programu ili aktivnostima zagovara rasnu, vjersku ili nacionalnu, mržnju, mizoginiju, homofobiju ili druge oblike mržnje koji predstavljaju podsticanje na diskriminaciju, neprijateljstvo ili nasilje. 

Član/članica Koalicije ne može biti osoba osuđena u prisutnosti za ratne zločine. Član/ica Koalicije ne može biti ni pojedinac koji javno zagovara stavove iz stava 3. ovoga člana ili to proizilazi iz njenih/njegovih aktivnosti. Članu/članici Koalicije koji je optužen za ratne zločine zamrzava se članstvo. Odluku donosi Koordinaciono vijeće.

Odluku o tome ispunjavaju li organizacija i pojedinci uslov iz stava 3. ovoga člana donosi Koordinaciono vijeće na zahtjev bar jednog člana/ice Koalicije za REKOM.

Podatke o članovima/icama Koalicije vodi Sekretarijat/Tajništvo Koalicije za REKOM.

Član 10.

Prava članova/ica

Prava člana/ice Koalicije su:

· da bira i da bude biran/a u organe i tijela Koalicije u skladu s ovim Statutom

· da bude informisan/a o aktivnostima Koalicije

· da učestvuje u radu Koalicije

· da dobije podršku u slučaju ugroženosti svojih osnovnih prava zbog članstva u Koaliciji i angažovanja u aktivnostima Koalicije

· da ostvaruje druga prava predviđena ovim Statutom i drugim opštim aktima Koalicije.

Član 11.

Dužnosti članova/ica

Dužnosti člana/ice Koalicije su:

· da poštuje Statut i druge opšte i pojedinačne akte Koalicije

· da se zalaže za ostvarivanje ciljeva i misije Koalicije

· da štiti interese, čuva i unaprjeđuje ugled Koalicije

· da dolazi na sastanke organa i tijela Koalicije čiji je član/ica

Član 12.

Prestanak članstva

Članstvo u Koaliciji može prestati istupanjem ili isključenjem.

Ako član/ica želi istupiti iz Koalicije, o tome u pisanom obliku obavještava svoju nacionalnu  kancelariju ili Koordinaciono vijeće.

Prijedlog za isključenje člana/ice uz obrazloženje Koordinacionom vijeću može podnijeti svaki član/ica Koalicije.

Koordinaciono vijeće o prijedlogu konsultuje Statutarnu komisiju koja daje svoje mišljenje.

Koordinaciono vijeće donosi odluku o ovom prijedlogu na prvoj sljedećoj sjednici.


Odluka Koordinacionog vijeća o isključenju člana/ice suspenduje njegova/njezina prava i dužnosti kao člana Koalicije.

Protiv odluke o isključenju dopuštena je žalba Skupštini, koja se podnosi putem ureda/kancelarije u državi iz koje potiče isključeni član/članica Koalicije u roku od petnaest dana od prijema odluke o isključenju.

Skupština donosi konačnu odluku o isključenju člana/članice dvotrećinskom većinom prisutnih glasova na prvoj sljedećoj sjednici.

Organi i tijela Koalicije

Član 13.

Organi Koalicije

Organi Koalicije su:

· Skupština 

· Koordinaciono vijeće 

· Koordinacione grupe

· Sekretarijat/Tajništvo Koalicije 

· Statutarna komisija 

Član 14.

Odlučivanje u Koaliciji

Za punopravno donošenje odluka u svim organima i tijelima Koalicije potrebna je natpolovična prisutnost članova/ica tog organa ili tijela ili njihovih opunomoćenika. 

Odluke se donose većinom glasova, osim odluka o izboru članova Koordinacionog vijeća, o usvajanju i izmjenama Statuta, o žalbi protiv odluke Koordinacionog vijeća o isključenju člana/ice iz Koalicije i odluke o gašenju Koalicije, koje se donose dvotrećinskom većinom prisutnih glasova. 

Svaka organizacija članica Koalicije ima pravo na dva glasa. Svaka osoba član/ica Koalicije ima pravo na jedan glas. Članovi mogu glasati lično ili putem opunomoćenika. 
Izbori za organe i tijela obavljaju se po pravilu javnim glasanjem, osim ako organ koji bira odluči drugačije. 

Član 15.

Skupština

Skupština je najviše tijelo odlučivanja. Skupštinu čine svi članovi/ice Koalicije, koji u radu Skupštine mogu učestvovati lično, putem ovlašćenih osoba ili opunomoćenika.

Redovno zasjedanje Skupštine članica Koalicije održava se jedanput godišnje.

Skupština članica Koalicije može se sastati i vanredno na zahtjev Koordinacionog vijeća i/ili jedne trećine članica. 

Skupštinom članica Koalicije predsjedava Radno predsjedništvo, koje se sastoji od po jednog predstavnika organizacija civilnog društva članica Koalicije iz zemalja navedenih u članu 5 a imenuje ga Skupština. Rad Skupštine uređuje se Poslovnikom.

Dnevni red, prijedlog odluka i materijal za skupštinu članica priprema Koordinaciono vijeće.

Član 16.

Nadležnost Skupštine

Skupština članica Koalicije je tijelo odlučivanja koje: 

· usvaja Statut Koalicije i izmjene Statuta 

· bira i razrješava članove/ice Koordinacionog vijeća

· razmatra i usvaja izvještaje o radu između dva zasjedanja Skupštine koji podnosi Koordinaciono vijeće

· konačno odlučuje o odluci Koordinacionog vijeća o isključenju člana/ice

· konačno odlučuje o odluci Koordinacionog vijeća o gašenju Koalicije

· odlučuje o svim drugim pitanjima od interesa za Koaliciju.
· imenuje članove Statutarne komisije 

Član 17.

Koordinaciono vijeće

Koordinaciono vijeće je izvršni organ Koalicije. Ima 17 članova od kojih dva imenuju pokretači inicijative.

Koordinaciono vijeće čine:

· dva (2) člana koja imenuju pokretači inicijative (Fond za humanitarno pravo – Beograd i Documenta – Zagreb) 
· petnaest  (15) članova/ica koje bira Skupština članica Koalicije

Zbog sprovođenja odluka Koordinacionog vijeća na terenu osigurava se zastupljenost na sljedeći način: Bosna i Hercegovina (4), Crna Gora (2), Hrvatska (3), Kosovo (3), Makedonija (1), Slovenija (1) i Srbija (3).

Prijedlog za izbor člana/ice Koordinacionog vijeća može podnijeti svaki član/ica Koalicije.   

Sekretarijat sve prijedloge dostavlja Koordinacionom vijeću koje sastavlja konačnu listu kandidata i podnosi je članovima/icama Skupštine najkasnije sedam dana prije početka zasjedanja Skupštine članica Koalicije.

Koordinaciono vijeće sastaje se najmanje jednom u dva mjeseca. 

Sjednicama Koordinacionog vijeća prisustvuju članovi Sekretarijata (regionalni koordinator, koordinatori konsultacija, predstavnici organizacija koje pružaju tehničku i administrativnu podršku u organizaciji konsultacija), a po potrebi i predstavnici/e  organizatora konsultacija i predstavnici/e članica Koalicije, bez prava u odlučivanju, ali čija je prisutnost važna za razmatranje pitanja koja su predviđena dnevnim redom. 
Koordinaciono vijeće usvaja Pravilnik o radu koji detaljnije reguliše njegov rad. 

Mandat članova Koordinacionog vijeća je tri godine.

Članstvo u Koordinacionom vijeću automatski prestaje vlastitom odlukom, u slučaju smrti člana/članice, prestankom članstva u Koaliciji i nedolaskom na sjednice Koordinacionog vijeća uzastopno dva puta. 

Koordinaciono vijeće može kooptirati novog člana na prijedlog bilo kog člana Koalicije, umjesto člana kome iz razloga navedenih u stavu 10. ovog člana prestane članstvo. Odluka o novom članu Koordinacionog vijeća donosi se konsenzusom. Skupština potvrđuje (verifikuje) odluku na prvoj sljedećoj sjednici. Ako više od 3 člana izabrana od strane Skupštine prestanu biti članovi Koordinacionog vijeća, ovo tijelo ima obavezu u roku od 2 mjeseca sazvati vanrednu Skupštinu. 

Član 18.

Nadležnost Koordinacionog vijeća
Koordinaciono vijeće:

· donosi sve odluke u vezi s djelovanjem i ciljevima Koalicije

· izrađuje mapu puta i plan aktivnosti za sprovođenje konsultativnog procesa  

· razmatra i odobrava  projekte pojedinačnih organizacija koje one sprovode u ime Koalicije
· razmatra izvještaje o realizaciji projekata i finansijske izvještaje, koje organizacije nosioci projekta podnose donatorima
· tromjesečno razmatra i daje ocjenu o radu Sekretarijata
· usvaja Pravilnik o radu Koordinacionog vijeća i druge akte vezane za rad Koalicije

· formira i donosi odluku o prestanku rada Sekretarijata

· donosi odluku o isključenju člana/ice iz Koalicije

· donosi odluku o strateškoj saradnji s drugim domaćim i međunarodnim institucijama, organizacijama i koalicijama

· priprema i podnosi Skupštini članica Koalicije izvještaj o radu

· u skladu sa potrebama Koalicije može formirati druga tijela 

· obavlja sve druge aktivnosti nužne za rad Koalicije.

Član 19.

Koordinacione grupe

U pojedinim državama osnivaju se po potrebi koordinacione grupe koje čine članice Koalicije. 

Osnivaju ih članice Koalicije ili Koordinaciono vijeće na prijedlog organizacija članica iz pojedine zemlje. Koordinacione grupe usvajaju Pravilnik o radu koji detaljnije reguliše njihov rad.

Koordinacione grupe:  

· sprovode odluke Koordinacionog vijeća  u vezi s djelovanjem i ciljevima Koalicije u datoj državi i pripremaju prijedlog plana aktivnosti Koalicije u datoj državi u skladu sa operativnim planom konsultativnog procesa koji donosi Koordinaciono vijeće;

· sprovode operativni plan konsultativnog procesa;

· primaju prijedloge i predlažu članove/ce Koordinacionog vijeća;

· pripremaju i podnose Koordinacionom vijeću izvještaj o radu.

· sastaju se jednom u dva mjeseca u okviru lokalnih i nacionalnih konsultacija i razmatraju rad nacionalnog koordinatora/koordinatorke i tok konsultacijskog procesa u pojedinoj zemlji.

Član 20.

Sekretarijat/Tajništvo

Sekretarijat/Tajništvo je stručno i tehničko tijelo, koje je odgovorno za rad Koordinacionom vijeću. Čine ga regionalni koordinator, nacionalni koordinatori (koordinatori/ce u pojedinim zemljama) i predstavnici organizacija koje pružaju tehničku podršku u organizovanju konsultacija 

Sekretarijat/Tajništvo prati rad Koordinacionog vijeća i koordinacionih grupa, priprema konsultacije i forume, kao i druge događaje, prema uputstvima Koordinacionog vijeća.

Sekretarijat u svakoj državi djeluje preko nacionalnog koordinatora (jednog ili više), koji može biti zapošljen u organizaciji koja pruža tehničku podršku u organizovanju konsultacija. 
Član 21.

Kancelarije/uredi

Kancelarije/uredi prate rad Koordinacionog vijeća, pripremaju konsultacije i forume, kao i druge događaje u pojedinim zemljama, prema uputstvima Koordinacionog vijeća. Rad kancelarije u pojedinim zemljama organizuje nacionalni koordinator. Kancelarije osniva Koordinaciono vijeće.

Član 22.

Statutarna komisija

Statutarna komisija prati poštovanje Statuta Koalicije za REKOM i odgovara na prigovore o povredama Statuta koje protiv bilo koje članice Koalicije može podnijeti bilo koji član Koalicije. 

Statutarna komisija ima tri člana iz oblasti pravnih nauka. 

Statutarnu komisiju imenuje Skupština Koalicije konsenzusom.  

Statutarna komisija obavezna je da u roku od 15 dana Koordinacionom vijeću dostavi prijedlog odluke u vezi sa prigovorom na povredu Statuta.  

Finansiranje aktivnosti Koalicije

Član 23.

Opšte odredbe o finansiranju aktivnosti Koalicije

Aktivnosti se finansiraju: 

· iz fondova koji rade u skladu sa zakonom

· darovima

· dobrovoljnim prilozima fizičkih i pravnih osoba

· sponzorstvom i donacijama

· iz ostalih izvora u skladu sa zakonima.

Finansijski izvještaji dostupni su na uvid članicama Koalicije i javnosti.

Član 24.

Projekti članova/ica Koalicije

Svaki član/ica Koalicije može podnijeti prijedlog projekta Koordinacionom vijeću, koje razmatra i odobrava prijedlog projekta.
Nosilac projekta  je neposredno odgovoran za realizaciju aktivnosti i korišćenje sredstava.   

Nosilac projekta je obavezan da Koordinacionom vijeću podnosi narativne i finansijske izvještaje o realizaciji projekta, koje podnosi donatoru. 
Svako neovlašćeno korišćenje naziva REKOM ili zloupotreba sredstava dobijenih za sprovođenje aktivnosti povlači za sobom isključenje organizacije iz Koalicije uz javno objavljivanje razloga za isključenje.

Ostale odredbe

Član 25.

Jezik Statuta

Ovaj je Statut izrađen na albanskom, bosanskom, crnogorskom, hrvatskom,  mađarskom, makedonskom, romskom, slovenačkom, srpskom i turskom jeziku, od kojih je svaka verzija službena i ravnopravna s ostalim.

Član 26.

Usvajanje i izmjena Statuta

Izmjene Statuta može da predloži deset organizacija ili dvadeset pojedinaca Koalicije.

Izmjene Statuta skupština usvaja dvotrećinskom većinom prisutnih glasova.  

Član 27.

Prelazne i završne odredbe Statuta

Ovaj Statut stupa na snagu odmah po usvajanju na prvoj sjednici skupštine, u Novom Sadu , 19. marta/ožujka 2010. godine.   

15.10.2010.

Treća skupština članica Koalicije za REKOM

Zagreb, Hrvatska

